
NAMMINERSORNERULLUTIK OQARTUSSAT   GRØNLANDS HJEMMESTYRE 

Ilaqutariinnermut Peqqissutsimullu Naalakkersuisoq
Landsstyremedlemmet for Familie og Sundhed

Inatsisartunut IIaasortaq
Astrid Fleischer Rex
-/ maani

Inatsisartunut Ilaasortap Astrid Fleischer Rex-ip Demokraatineersup § 36-mi, 
imm. 1-imut apeqqutaanut allakkatigut akissut.

Akiliut-korti atorlugu  imigassanik  aalakoornartortalinnik  korti 
pisiniarfiutilimmut tunniullugu akiligassarsilluni  pisisoqartarneranut pillugu 
Naalakkersuisunut apeqqut. 

Inatsisartunut ilaasortap apeqqutaanut qujavunga.

Akissut apeqqutinut makkununnga akissutinik imaqassaaq: 

1) Innuttaasut  Akiliut-kortitik  pisiniarfiutilinnut  tunniullugit  imigassanik 
aalakoornartortalinnik  akiligassarsillutik  pisisarneri  Naalakkersuisunit 
ilisimaneqarnerpa?

2) Tamanna Naalakkersuisunit  naleqquttutut  isigineqarnerluni  taamaanngip-
pallu Naalakkersuisut ajornartorsiut pillugu iliuuseqalersaarpat?  

3) Akiliut-korti  pisiniarfiutilimmut  tunniullugu  akiligassarsilluni  imigassanik 
aalakoornartortalinnik  nioqquteqartarneq kioskinut  inerteqqutaatilissallugu 
Naalakkersuisut pilersaaruteqarpat?

Imigassanik  aalakoornartortalinnik  atornerluinerup  inuiaqatigiinnut 
kingunerisartagai  pinngitsoortinniarlugit  isumaginninnikkut  peqqissutsikkullu 
siuarsaalluni suliniuteqarneq Naalakkersuisutut pingaartittorujussuuvara.

1)-imut
Imigassanik  aalakoornartulinnik  pisinermi  Akiliut-korti  kioskiutilimmut  tunniullugu 
qularnaveeqqutitut  imigassanik  aalakoornartulinnik  pisisoqartarsimaneranik 
Inatsisartunut  ilaasortap  allaaserisaa  ilisimasaqarfiginngilara.  Tamanna  Akiliut-
kortip  atulersinneqarnerani  siunertarineqartumut  erseqqilluinnartumik 
unioqqutitsinertut  isigineqarpoq,  Akiliut-korti  akiliisinnaassutsikkut 
killiliinertaqareerpoq  taamaasilluni  piginnittoq  imminut 
akiitsoqalersinngitsoortinniarlugu,  qularnaveeqqutitullu  atorneqarnissaa 
siunertarineqanngilaq.

2)-mut
Naalakkersuisutut  periuseq  taanna  naleqquttutut  isiginnngilara  matumanilu 
akissuteqaatikkut  ajornartorsiutip  aaqqiivigineqarnissaanut  periarfissaasinnaasut 
nassuiaatigineqassapput.  

3)-mut
Ullumikkut periarfissaqanngilaq  imigassanut  aalakoornartortalinnut  inatsimmik 
allannguineq  kisiat  aqqutigalugu  taama  pissusilersortarnerup  inerteqqutaaler-
sinnissaanut.  Ajornartorsiut  inatsisiliornikkut  aaqqiivigineqarnissaa 
kissaatigineqarpat  pisariaqassaaq  inatsisitigut  tunngavigineqartup 
ersarinnerusumik  misissuiffigineqarnissaa.  Taamaattumik 
naleqqunnerussagunarpoq  qinissallugu  kalluaanikinnerusumik 
aaqqiissuteqarnissaq, tamanna ataani nassuiarneqarpoq.

Isumaqatigiissutip tunngavia
Akiliut-kortimik  pissarsinermi  aningaaseriviup  kortimik  atuinissamut 
maleruagassiaanik  malinninnissaq  akuerineqartarpoq.  Akiliut-kortit  kortillu 
assigisaat  inuup  nammineq  atugassaattut  niuernermi  periuserineqartarnera 
nalinginnaavoq.  Inummut  allamut  assersuutigalugu  kioskimik  piginnittumut 
aammalu  ilaquttanut  tunniussineq  niuernikkut  periutsinik  ersarissumik 
unioqqutitsinertut isigineqarpoq. Aningaaserivimmit atornerluinermik taamak ittumik 
paasisaqartoqarpat korti ingerlaannaq arsaarinnissutigineqassaaq.

Piginnittup kisimi oqaasissaqarfigisaa uani tunngaviatigut  pineqarmat,  tassa ani-
ngaaserivik  isumaqatigiissummik  taassuminnga  atortitsisuusinnaatitaalluni, 
ajornartorsiutip  aaqqiiviginiarneranut  ilaatillugu  periuseq  taanna  pillugu 
Naalakkersuisut aningaaserivik ilisimatissavaat.

Maannakkut inatsit
Imigassat aalakoornartortallit  pillugit  inatsisip § 3-ani, imm. 2 akuersissuteqartar-
tunut  periarfissiivoq  akuersissutip  tunniunnissaanut  piumasaqaatinik  tulleriiarinis-
samut:

”§ 3. Imigassanut aalakoornartortalinnut akuersissut kommunimi pineqartumi kom-
munalbestyrelsimit  tunniunneqartassaaq,  najukkani  kommunit  aggornerisa  ava-
taanniittuni imigassanut aalakoornartortalinnut akuersissutit Naalakkersuisunit tun-
niunneqartassapput.
Imm.  2. Imigassanik aalakoornartortalinnik akuersissummik tunniussinermut  ata-
tillugu kommunalbestyrelsip isiginiassavai,  inuiaqatigiinnut ataqatigiissumik soqu-
tigisat, imernaveersaartitsinerup annertusarneqarnissaanut atorneqarsinnaasut.
Aammattaaq kommunalbestyrelsi immikkut piumasaqaatinik aalajangersaasinnaa-
voq,  imernaveersaartitsinerup  annertusarneqarnissaannut  atorneqarsinnaasunik 
imaluunniit eqqaamiunut inuiaqatigiinnullu akornutaasunut killilersimaarutissanik.”

Aalajangersagaq  taanna  malillugu  akuersissummik  tunniussinissamut  kommunit 
piumasaqaatinik  aalajangersaasinnaapput,  tamatumani  tunngavigineqarpat  imer-
naveersaartitsiniarnissaq.  Naalakkersuisut  periarfissaq  taanna  kommuninut  ilisi-
matitsissutigissavaat, qinnuigalugillu siunissami akuersissutinik tunniussinialerunik 
Inatsisartunut Ilaasortamit paasissutissiinerit eqqarsaatersuutigeqqullugit.
 
Neriuppunga akissutiga naammaginartuusoq soqutiginninnermullu qujallunga.

Inussiarnersumik inuulluaqqusillunga

Naja Petersen
Ilaqutariinnermut Peqqissutsimullu Naalakkersuisoq 

